
             Հավելված N 23

     ՀՀ կառավարության 2014 թվականի







                ապրիլի 23-ի   N 454  -Ն   որոշման
ՊԱՅԹՈՒՑԻԿՆԵՐԻ ՊԱՀԵՍՏԱՎՈՐՄԱՆ, ՓՈԽԱԴՐՄԱՆ ԵՎ ՊԱՀՊԱՆՄԱՆ
ՆՎԱԶԱԳՈՒՅՆ ՉԱՓՈՐՈՇԻՉՆԵՐԸ
1. Սույն չափորոշիչը սահմանում է ականազերծող կազմակերպությունների կողմից օգտագործվող պայթուցիկների անվտանգ պահեստավորման, տեղափոխման և պահպանման նվազագույն պահանջները: 
2. Սույն չափորոշչում «պայթուցիկներ» տերմինն օգտագործվում է թե պայթուցիկների, և թե պայթուցիկ նյութերի համար, եթե այլ բան չի նշված տեքստում:
3. Սույն չափորոշիչը չի վերաբերում կոնկրետ ռումբերի, հրթիռների, արկերին, ՉԶ կամ այլ ծանր պատյանով պայթուցիկներին, թեև չափորոշչի առանձին մասեր վերաբերում են կամ կարող են կիրառվել զինամթերքի պահեստավորման, փոխադրման կամ շահագործման համար:
I. ՀԻՄՆԱԿԱՆ ՊԱՀԱՆՋՆԵՐԸ
4. Ժամանակակից պայթուցիկներն անվտանգ են, եթե պահեստավորվում, փոխա​դրվում և շահագործվում են պահպանելով դրանք արտադրողի հրահանգները: Ականա​զերծող կազմակերպությունները չպետք է օգտագործեն անհայտ ծագման, վաղեմու​թյան պայթուցիկ​ներ կամ, երբ դրանց պահեստավորման բնապահպանական պայմանները չեն համապատաս​խանում արտադրողի պահանջներին: 
5. Զինամթերքի և պայթուցիկի համար բնապահպանական պահանջները (ջերմաստիճան, խոնավություն և ցնցումներ) սահմանված են Հայաստանի Հանրապետության   օրենսդրությամբ:
6. Պայթուցիկի պահպանման ընդհանուր պահանջներն են`

1) պահվեն չոր և լավ օդափոխվող վայրում.
2) պահվեն հնարավորինս սառը վայրում և չենթարկվեն ջերմաստիճանի չափազանց կտրուկ կամ հաճախակի փոփոխությունների.
3) պաշտպանված լինեն արևի ուղիղ ճառագայթներից.
4) չենթարկվեն ուժեղ և մշտական ցնցումների:
7. Զինամթերքի և պայթուցիկի մեջ օգտագործվող որոշ նյութեր կլանում և պահում են խոնավություն, որի արդյունքում կարող է թուլանալ պայթուցիկի գործողությունը: Այն կարող է նաև վտանգավոր դարձնել այդպիսի պայթուցիկի պահպանումը, քանի որ պայթաքուղի և հիմնական մարմնի միջև կարող են առաջանալ զգայուն պայթուցիկ բյուրեղներ:
8. Անձրևը և խոնավությունը կարող են կարճ ժամկետում զգալի վնաս հասցնել զինամթերքին և պայթուցիկներին: Ուստի հարկավոր է հնարավոր ամեն ինչ անել պահեստ​ներում և փոխադրման ընթացքում չոր պայմաններ ստեղծելու համար:
9. Պայթուցիկների լավ օդափոխությունը կօգնի դրանք պահել սառը՝ կանխելով զանգվածի խտացումը (կոնդենսացիա):
10. Սենյակային զինապահեստները չպետք է տեղակայվեն բնակելի շենքում կամ աշխատանքային գրասենյակում:
II.  ՏՐԱՆՍՊՈՐՏԱՅԻՆ ՓՈԽԱԴՐՄԱՆ ՊԱՀԱՆՋՆԵՐԸ
11. Ականազերծող կազմակերպությունները պետք է մշակեն գործառնությունների ստանդարտ ընթացակարգեր (ԳՍԸ), որտեղ նկարագրվում է պայթուցիկների անվտանգ տեղափոխման ընթացակարգը: Վերջինս պետք է նախատեսի հետևյալ պահանջները`
1) պայթուցիկների անվտանգության ապահովումը.
2) պայթուցիկների տեղափոխումը` համաձայն արտադրողների հրահանգների և մասնա​​գրերի ու այլ համապատասխան միջազգային և ազգային չափորոշիչների ու կանոնա​կարգերի. 
3) վթարներից խուսափելը:
12. Ականազերծող կազմակերպությունները, որպես կանոն, չպետք է պայթուցիկները տեղափոխելիս վերցնեն նաև ուղևորներ: Եթե անհրաժեշտ է, որ ուղևորները միևնույն փոխադրամիջոցով տեղափոխվեն, ինչ պայթուցիկ զինամթերքը, ապա հարկավոր է նշանակել տվյալ խմբի համար պատասխանատու ղեկավար, ով պետք է ապահովի ուղևորների անվտան​գությունը և հակահրդեհային կանխարգելիչ միջոցառումների կատարումը:
13. Պայթուցիչները և պայթուցիկները չպետք է տեղափոխվեն նույն փոխադրամիջոցով` բացառությամբ, եթե պայթուցիչների պահեստավորման կոնտեյները բավարարում է ԱԳԱՄ-ի կողմից սահմանված դիզայնի նվազագույն պահանջները:
14. Պայթուցիկ տեղափոխող բոլոր փոխադրամիջոցներում պետք է լինեն հետևյալ լրացուցիչ սարքավորումները`
1) երկու 9 լիտր տարողությամբ կրակմարիչներ կամ համանման սարքեր.
2) կոնտեյներ` ծխացող նյութեր, լուցկիներ, կրակվառիչներ, ծխախոտ և այլն պահեստավորելու համար:
III. ՊԱՀՊԱՆՈՒՄԸ

15. Ականազերծող կազմակերպությունները պետք է մշակեն ԳՍԸ-ներ, որտեղ նկարա​գրված են պայթուցիկների անվտանգ պահպանման ընթացակարգերը: Դրանք պետք է նախատեսեն հետևյալ պահանջները`
1) պայթուցիկների  մուտքը  պետք է խստիվ հսկվի.
2) պայթուցիկները պետք է պահպանվեն արտադրողի հրահանգների և մասնագրերի, ինչպես նաև այլ համապատասխան միջազգային և ազգային չափորոշիչների ու կանոնա​կարգերի համաձայն.
3) միայն համապատասխան ականազերծող ինժեներները կամ անձնակազմը կարող են պահպանել կամ օգտագործել պայթուցիկները:
16. Իներտ, ուսումնական, ցուցադրական կամ մոդելային ականներ և զինամթերք: Ականները և զինամթերքն իրենց բնույթով վտանգավոր են և շատ կարևոր է, որ դրանց պահ​պանման և տեղափոխման մեջ ներգրավված յուրաքանչյուր մարդ ցուցաբերի ծայրահեղ զգուշա​​վորություն: Ավելի ապահով է օգտագործել իներտ կամ ուսումնական ականներ և զինամթերք` ուսուցանելու  կամ ցուցադրելու նպատակով, սակայն այստեղ ևս կան որոշակի ռիսկեր:
17. Զինամթերքի և պայթուցիկների անվտանգության պահպանման կարևորագույն նախապայմաններից մեկն այն է, որ մարտական զինամթերքը և ականները հարկավոր է առանձին պահել իներտ, ուսումնական, ցուցադրական կամ մոդելային զինամթերքից և ականներից: Սա ապացուցված սկզբունք է, որի նպատակն ուսուցման կամ վարժանքների ժամանակ վտանգի հավանականությունը նվազագույնի հասցնելն է:
IV. ՖԻԶԻԿԱԿԱՆ ԱՆՎՏԱՆԳՈՒԹՅՈՒՆԸ
18. Պահեստավորման, տեղափոխման և օգտագործման ժամանակ ականազերծող կազմակերպությունները պետք է նախատեսեն իրենց տրամադրության տակ եղած պայթու​ցիկ​​ների ֆիզիկական անվտանգության համապատասխան աստիճաններ:
19. Հարկավոր է ուշադրություն դարձնել ոչ միայն պահեստի կողմից ապահովվող անմիջական ֆիզիկական անվտանգությանը, այլ նաև հաշվառման և մուտքի հսկողության ընթացակարգերին: Կարող են լինել դեպքեր, երբ կպահանջվեն լրացուցիչ միջոցառումներ, ինչպես օրինակ` հատուկ զինված պահակախումբ: Ազգային չափորոշչի ապահովումը նվազա​գույն պահանջն է:
ՀԱՅԱՍՏԱՆԻ  ՀԱՆՐԱՊԵՏՈՒԹՅԱՆ
ԿԱՌԱՎԱՐՈՒԹՅԱՆ  ԱՇԽԱՏԱԿԱԶՄԻ

           ՂԵԿԱՎԱՐ-ՆԱԽԱՐԱՐ 



Դ. ՀԱՐՈՒԹՅՈՒՆՅԱՆ

